
Thaan Haulvatan Tu Iniqumisan

Mailantangus Bunun ihaan ludun daingaz miqumis, maaq a dangi’anan tu
kaidagvasan a tasban mapusan saba mitulu. Imita maimadaidaingaz kanasia
samu malkaquma siin lulus’an. Antanmisqan mita takiVatan a dangi’anan,
maisnaqabas a patinganan a dalaq a tu Haulvatan, sintupa dau tu takhahaan
uhahaulan miqumis tu bunun. Masudanum a dangi’anana, mahaipi tal’ai’an i
sinsusuaz, kasihalan amin i bunun miqumis.

Pakashuan ata ki takBanuaz siduq, kinuzin tu amin minvaaz ihaan
takBanuaz tu sidug. Madia a sin’iqumis siin islulus’an mamaszang. Maaq a
quma siin qaganupana ituskuun, maaq a takBanuaza masasaulvaz malkasia
mita takiVatan. Thaan asang Haulvatan masihal dau ka iniqumisan, aupa nitu
pavai’an 1 danum. Talaban a, nitu masmuav tu mabaqis; qamisan a, nii amin tu
masmuav makazhav, matatalbuq a sinsusuaz, madia a sina’imaun. Paqpun
ik’a’abuq a bunun, mahuhunbuq a bunun, mananau’az amin bunun tu
tal’ai’an. Naupa ki masudanum a, madia dua ka titi minsusuma, nitu pavai’an 1
titi. Aupa masihal a takiVatan tu iniqumisan a, mastaan dau ka takiVan tu
masasaulvaz malkabubunun.

Qabasang a, haiza dau vavi siduq na kan’asang takiVatna tu asang,
minsuma a takBanuaz tu madadaingaz tunanulu tu: Asa amu tu malsasanus.
Aupa ki nahaiza pa’is a kan’asang muu. Tuza dau ka pa’is tu minsuma
ka’asnag. Kasuun madadaingaz mita ka pa’isa mapalatput mapataz. Pasitdaun
dau ka tatini pa’is mapilu’lu’, a pudanun intaa, paskakivan i1 qalinga taqu tu;
kain musaupati kan’asang zami, napalatpuun zami ka imuu siduq mapataz.
Paiskatudiip mapisingin dau ka duma siduq kan’asang 1 Haulvatan mita.

Ukaang dau ka ising a, haiza mita 1’asang ta ka matitithaul siin
lapapaspas, maqtu map’iu ki mmihahalang tu bunun. Haiza amin a matitinba’
tu bunun, maqtu aingka matinba’ ki madidikla tu bunun siin pa’is. Minsumain
a Lipuun a, maaq dau ka madadaingaz a, muqaiv munastu haan Tankinuz tu
Malivasi asang, ukaunan i1 sibus. Musuqais aingka mun’asang a, madasin
aingka inaita madadaingaz, binanau’az siin uvavaz’az tunlusqu munTankinuz
tu dangi’anan, tupaun tu asang Bahuan, saulaupakadau.

